
Julio morreu. É unha noticia terrible para OVNI Levante, a asociación de afeccionados 
á ufoloxía que el dirixiu. A morte bate con especial forza nun dos seus membros, José 
Manuel. Julio e el tiñan un proxecto secreto para mudar o destino humano. Agora 
deberá continuar só.

Locarno 2021 Mención Especial
Mar del Plata Premio Especial do Xurado - Mención Especial
Sevilla 2021 Sección Oficial   

MARTES 22
DIANTE DE TI
(Hong Sangsoo, 2021)

LUNS 28
ORFEO
(Jean Cocteau, 1950)

MARTES 29
OUTSIDE NOISE
(Ted Fendt, 2021)

O CINEMA COMA UN OVNI

O seu filme semella unha evolución lóxica con respecto ao resto da súa filmo-
grafía: continúa explorando un universo xa coñecido... Non sei se me parei a 
pensar nas miñas intencións. O que ocorre é que me interesan catro cousas. In-
terésanme moitísimo, mais son as mesmas catro cousas. Por iso non se esgota o 
meu interese por levar os conceptos —que son moi cósmicos— da ciencia ficción 
á miña rúa. Agora mesmo estou en Elche mirando pola xanela e vexo unha rúa 
totalmente anódina: está pasando unha señora cun carriño, un coche feísimo... 
Como penso que iso ten tantas posibilidades narrativas, poéticas, misteriosas ou 
plásticas, non me dá a sensación de que se estea esgotando, por moito que non 
pare de facer filmes moi semellantes. Encántanme Ozu ou Kaurismäki, que trans-
miten sensación de familiaridade porque teñen algo moi marcado. Por iso non lle 
teño medo ningún á evolución arredor dos mesmos elementos, e encántame.

Aquí segue estando moi presente a mirada costumista... Os filmes suceden en 
Elche porque é onde vivo. Se vivise noutro lado, sucederían alí. Atráeme moito 
que haxa outras arquitecturas, outros acentos, que a xente vista doutro xeito, coma 
outras cousas, escoite outra música... Gosto moito desa cousa doméstica da Espa-
ña que non é a da gran capital.

E aí entra a súa paixón pola ciencia ficción, coma sempre, abordada cun to-
que de cotiandade, non é así? Encántame a ciencia ficción desde adolescente. 
O máis semellante a esa ciencia ficción na realidade son as persoas que realizan 
avistamentos de ovnis, mesmo as aparicións de entes relixiosos ou a xente que le o 
futuro. Véxoos dentro do mesmo universo. Estes conceptos forman parte da nosa 
realidade, independentemente da súa existencia, é a nosa ciencia ficción e non hai 
que ir a un libro para atopala. Non me interesa tanto o fenómeno en si, que me 
provoca certo aburrimento, senón todo o que o rodea: como é a persoa que viu 
un ovni?, como é a súa vida? Interésame todo o que rodea o fenómeno. Para este 
filme lin o 80 % dos libros sobre ufoloxía escritos en español e as descricións en 
si son o que máis me aburre: interésame a persoa que o viu, non se o prato voador 
tiña seis luces ou oito.

Mais as súas historias semellan xurdir dun contexto que coñece ben. Si. Neste 
caso foi vendo unha televisión local, coma a que sae no filme. Estábanlles facendo 
unha entrevista aos membros do Centro Iliciatano de Parapsicología, un grupo 
de persoas que ía facer investigacións moi amateur e estaba preparando a súa 
primeira grande actividade: unha alerta ovni, que é ir a un sitio moi afastado da 

cidade, mirar o ceo e agardar. A min interesoume que eran persoas totalmente 
distintas: unha señora maior, un rapaz novo..., mais estaban unidas por esa especie 
de emoción esotérica que me pareceu unha imaxe belísima. Iso foi hai dez anos e 
é a orixe do grupo que inventei para o filme. Atráeme o que vén do que un pode 
xulgar como aparentemente anódino, coma a programación da televisión local, 
para ver se a partir de aí se pode xerar algo.

O uso do humor volve ser un elemento moi importante en Espíritu Sagrado e 
abórdao dun xeito moi persoal. Procuro que nos meus filmes non estea claro o 
xénero, mais o humor interésame, creo que é un filme moi divertido, aínda que 
quero librar o meu traballo da escravitude dos xéneros. Gústame provocar a inco-
modidade, que o espectador ría e logo reciba información e se cuestione se debía 
ter rido ou non. Ese tipo de vaivéns emocionais encántanme como espectador, 
que os filmes me leven onde eles queiran. O humor está aí non só porque goce 
cos chistes, senón porque pode usarse dun xeito moi dramático e iso, necesaria-
mente, conduce a levar o humor a lugares moi escuros. Hai unha base no filme 
de respecto total polos personaxes; partindo de aí, creo que hai liberdade absoluta 
para o humor. Sobre isto sei que hai opinións para todos os gustos. É totalmente 
subxectivo. 

A posta en escena e o traballo coa cámara volven remitir directamente ao es-
tatismo, aos planos inmóbiles e a composicións moi medidas... Este filme fíxe-
no tamén con Ion de Sosa, o director de fotografía con quen xa fixen La disco 
resplandece (2016) e Leyenda dorada (2019), onde ademais é codirector. E está 
rodado en 16 mm porque gozo da luz e das cores que proporciona e dese look tan 
cinematográfico. A idea de levar ese formato a Elche, ao barrio, e con actores non 
profesionais era algo que me atraía. Busco unha especie de depuración formal nos 
planos; se unha secuencia que teño pensada en catro planos pode facerse en tres, 
vouno intentar. Sempre busco ese exercicio de darlle moito valor ao plano. Neste 
caso, rodando en 16 mm, ten mesmo moito valor económico, pero á marxe diso 
quero darlle valor narrativo e estético. E iso conséguese co menor número de pla-
nos posible, pero iso non significa que o fagamos todo nun plano xeral, coma Roy 
Andersson. Hai primeiros planos e planos detalle, mais está todo moi pensado, 
non hai improvisación. Fíxose todo meses antes para intentar que cada plano teña 
o seu valor narrativo xusto e non haxa desperdicio ningún. Quedou moi pouco 
filme fóra da montaxe e iso é algo que me fai moi feliz.

